
Obraćanje  prvog  zamjenika
visokog
predstavnika/supervizora  za
Brčko  na  radionici:
“Promoviranje Luke Brčko kao
logističke  kapije  i  njena
bolja  integracija  u  jezgro
TEN-T koridora Rajna-Dunav”

Važećom se smatra izgovorena verzija govora

Dobar dan, dame i gospodo,

Prije  svega,  želim  da  zahvalim  Dunavskoj  komisiji  na
organiziranju ovog značajnog događaja, kao i našim domaćinima
– predstavnicima Luke Brčko, te svima koji su podržali ovaj
skup i ovaj infrastrukturni projekat od ogromnog značaja.

Lokalni akteri suviše često nedovoljno cijene strateški značaj
ove zemlje – i Distrikta Brčko – u širem evropskom kontekstu.
Tu prave grešku. Evropska unija je jasno prepoznala važnu
ulogu koju Zapadni Balkan ima u integriranju i upravljanju
jednom  od  ključnih  evropskih  trgovinskih  arterija  –
transportnim  koridorom  Rajna-Dunav.  U  daljim  aktivnostima
moramo se voditi ovom spoznajom prilikom usmjeravanja naših

aktivnosti i obaveza.

Kao što znate, lokacija Brčkog je savršena za transportno
čvorište jer je Brčko pozicionirano duž plovnog puta rijeke
Save  i  na  raskrsnici  izuzetno  značajnih  željezničkih  i
cestovnih koridora. Locirano na privrednoj tromeđi Bosne i
Hercegovine,  Hrvatske  i  Srbije,  Brčko  može  biti  primarna
izlazna tačka za dinamične mikroregije kao što su Tuzla i
Bijeljina, povezujući ih direktno sa tržištem EU.

Održavanje  ovakvog  skupa  na  visokom  nivou  u  Brčkom  je  od
ogromnog značaja. Njime se još jednom potvrđuje potencijal
ovog regiona i šalje jasna poruka. Odluke koje se donose ovdje
ne  utiču  samo  na  ovaj  grad  ili  ovu  zemlju  nego  oblikuju
budućnost cijelog ovog regiona i imaju svoju ulogu u evropskim
trgovinskim koridorima. Lokalni organi vlasti odlučuju koja
pitanja treba rješavati i utvrđuju tempo za daljnje projekte.

Svi mi koji smo danas ovdje znamo šta je potrebno učiniti da
bi Luka ostvarila svoj puni potencijal. Finalni dio projekta
modernizacije Luke mora biti završen na vrijeme. Deminiranje
riječnih obala mora biti izvršeno prema utvrđenom rasporedu
kako bi se nastavilo s aktivnostima čišćenja korita rijeke
Save. Postojeći most se mora vratiti u funkciju i mora biti
završeno  planiranje  novih  putnih  komunikacija.  Moraju  se
okončati napori u oblasti zaštite okoliša, koji se trenutno
poduzimaju u cilju smanjenja zagađenja rijeke Save, a Distrikt
mora  ispuniti  svoje  obaveze  u  okviru  postojećih  javno-
privatnih partnerstava kako bi dokazao svoju sposobnost da
privuče daljnje investicije.

Međunarodni partneri su spremni pružiti svoju podršku – putem
razmjene iskustava, ekspertize ili resursa. Moj ured, kao i
uvijek,  ostaje  u  potpunosti  opredijeljen  da  pruži  svaku
neophodnu pomoć kako bi se postigao daljnji napredak. Međutim,
stvarni napredak, stvarni pomaci na terenu, moraju se postići
ovdje, uz lokalnu vlast koja preuzima odgovornost u svoje
ruke.



Želim  vam  svima  uspješan  rad  i  sadržajnu  diskusiju.
Privilegija je vidjeti toliko bitnih aktera koji su se ovdje
okupili  sa  jedinstvenom  vizijom  za  Brčko  i  Bosnu  i
Hercegovinu.

Iskoristimo  ovu  priliku  da  postavimo  temelje  za
prosperitetniju  budućnost.

Hvala.


